
Тақризи
муқарризи расмй ба диссертатсияи номзадии Носиров Осимбой 

Орифович дар мавзуи «Вижагиҳои мавзуй ва жанрии публитсистикаи 
Баҳриддин Азизй» барои дарёфти дараҷаи илмии номзади илми филология 
аз рӯйи ихтисоси 10.01.10 - Рӯзноманигорй - Хуҷанд, 2023. - 190 с.

Гарчанде публитсистикаи тоҷик таърихи тӯлонӣ дошта бошад ҳам, рушди 
он ба пайдоиши матбуоти даврӣ алоқамандии зич дорад. Маҳз зуҳури матбуоти 
даврӣ ва нашри мунтазами рӯзномаву маҷаллаҳои тоҷикӣ боиси ташаккули 
публитсистикаи тоҷик гардид ва мусаллам аст, ки ин фазо ба тарбияи 
рӯзноманигорони касбӣ низ мусоидат намуд. Зеро дар заминаи интишори 
мунтазами рӯзномаву маҷаллаҳо дар саҳифаҳои матбуот масъалаҳои муҳими 
ҳаёти иҷтимоӣ инъикоси худро меёфтанд. Аз сӯйи дигар, рӯзноманигоронро 
зарур буд, ки то ҳар як шумораи нашрияҳоро бо маводи ҷолиб ва хонданбоб 
таъмин намоянд.

Дар баробари журналистони касбӣ, ки дар идораи рӯзномаю маҷаллаҳо 
фаъолият доштанд, инчунин дигар ахди қалам, бахусус адибону нависандагон 
низ аз минбари матбуоти даврӣ хеле васеъ истифода менамуданд. Баҳриддин 
Азизӣ яке аз чунин намояндагон буд, ки фаъолияташ дар солҳои 20-30-юми 
қарни XX доман паҳн кардааст. Бешак, муҳтавои матбуоти ин давра рангоранг 
буда, бештар мавзуъҳои муҳим ва актуалии ҳамон айём, аз ҷумла эҳсоси 
баланди ватандӯстӣ, рад кардани одатҳои феодалӣ, тараннуми сиёсати нав, 
танқид ва мазаммати роҳбарон ва мудирон, баррасиҳо бобати адабиёт ва забон, 
тақсимоти милливу марзй, зухуроти номатлуби пантуркизм ва ғайраро фаро 
мегирад.

Баҳриддин Азизӣ аз зумраи он қаламкашонест, ки дар роҳи эҷод бо шеъру 
шоирӣ қадам гузошта, баъдан дар ҷодаи журналистика ва рушди публитсистика 
хидматҳои шоёнеро анҷом додааст. Мавсуф мақола, гузориш, тақриз ва 
ҳикояҳои зиёдеро ба чоп додааст, ки то ҳол барои бознигарӣ ва омӯзиши 
таърих, таҳаввул ва ташаккули жанрҳои матбуоти тоҷик хидмат карда 
метавонанд.

Дар радифи чандин равшанфикрон Баҳриддин Азизиро низ «душмани 
халқ» эълон карда, ба ҳукми абад маҳкум кардаанд. Ӯ дар айни камолот ба 
доми сиёсати маҳкумкунии сталинӣ гирифтор шуда, дар маҳбас фавтидааст.

Публитсистикаи Баҳриддин Азизӣ аз нигоҳи жанрӣ, фарогирии мавзуъ, 
диди сиёсӣ ва иҷтимоӣ ва амсоли ин вижагиҳои хос дорад. Мавзуи таҳқиқии 
мавриди назар аз зумраи мавзуъҳо ва масоили пажуҳишиест, ки ба самти 
журналистика ва шиносномаи ихтисоси илмии 10.01.10 - Рӯзноманигорӣ 
комилан мувофиқат менамояд.

Аҳаммияти мавзуи диссертатсияи номзадии Носиров Осимбой 
Орифович дар он зоҳир мешавад, ки то кунун оид ба публитсистикаи ҳаҷвии 
Баҳриддин Азизӣ ва саҳми ӯ дар рушду такомули журналистикаи тоҷик 
таҳқиқии диссертатсионии бевосита ва мустақим анҷом наёфта буд. Дар ин 
асос, мавзуи диссертатсияи номзадии довталаби дараҷаи илмиро метавон 
мубрам арзёбӣ намуд.

Таҳқиқ ва баррасии рӯзгор ва осори Баҳриддин Азизӣ дар мақола ва 
рисолаҳои муҳаққиқони тоҷик, аз ҷумла дар пажуҳишҳои Садриддин Айнӣ, 
Холиқ Мирзозода, Расул Ҳодизода, Соҳиб Табаров, Салоҳиддин Солеҳов, 
Маъруф Раҷабӣ, Лариса Демидчик, Атахон Сайфуллоев, Абулҳай 
Маҳмадаминов, Абдухолиқ Набавй, Шарифҷон Ҳусейнзода ва дигарон изҳори 
назар шуда, мулоҳизаҳои судманде баён гардидааст.

Навгонии илмии диссертатсия дар он зоҳир меёбад, ки бори аввал 
зиндагинома, фаъолияти эҷодии Баҳриддин Азизӣ ба таври мукаммал мавриди 
таҳқиқ қарор гирифтааст. Осори дар матбуоти даврии солҳои 20-30-юми асри 
XX интишоргардидаи публитсист ҷамъоварӣ карда шуда, сабабҳои бадарға 
шудани ӯ муайян гардидаанд.

Эътимоднокии натиҷаҳои таҳқиқ бо он собит мешаванд, ки дар 
таҳқиқи диссертатсионӣ аз консепсияҳои илмӣ ва назарии 
журналистикашиносии ватанию хориҷӣ истифода шудаанд. Дар маҷмуъ, 
дараҷаи эътимоднокии натиҷаҳои таҳқиқ аз дақиқияти маълумот, мутобиқат 
намудани ҳаҷми маводи таҳқиқ, коркарди натиҷаҳои таҳқиқ, ҳаҷми интишорот 
ва интихоби дурусти методҳои таҳқиқ бармеояд. Хулоса ва тавсияҳо дар асоси 
таҳлили илмии натиҷаҳои таҳқиқи назарӣ пешниҳод гардида, дурнамои мавзуи 
таҳқиқӣ муайян шудааст.

Аҳаммияти назарии таҳқиқ дар он зоҳир мешавад, ки муҳтавои 
диссертатсия донишҳои назариявӣ ва амалии соҳаи рӯзноманигориро афзуда, 
дар ташаккули маърифати илмӣ ва амалии муҳаққиқони соҳа таъсири мусбат 
гузошта метавонад. Маводи таҳқикотро ҳангоми таълифи васоити таълимӣ, 
китобҳои дарсӣ, машғулиятҳои амалии рӯзноманигорӣ ва таълими фанҳои 
асосҳои фаъолияти эҷодии журналист, таърихи публитсистикаи тоҷик ва 
курсҳои махсус метавон истифода кард.

Довталаби дараҷаи илмӣ доир ба мавзуи диссертатсия 11 мақолаи илмӣ 
ба нашр расонидааст, ки аз ин номгӯй 5 мақола дар маҷаллаҳои тақризшавандаи 
Комиссияи олии аттестатсионии назди Президенти Ҷумҳурии Тоҷикистон ба 
чоп расидаанд. Маводи интишоргардида нуктаҳои асосӣ, натиҷаҳо ва 
мазмуни диссертатсияро инъикос намуда, саҳми шахсии муаллифро собит 
менамоянд.

Унвонҷӯ моҳияти мавзуъро ба қадри лозима дарк карда, дар асоси 
методҳои таҳқиқи кори илмӣ онро дар шакли муқаддима, се боб, хулоса ва 
рӯйхати адабиёт ба шакл даровардааст, ки аз рӯйи талабот дуруст аст.

Сохтори илмии муқаддима комилан риоя шуда, аҳамияти мавзуъ асоснок, 
ҳадаф ва вазифаҳои таҳқиқот шарҳ, арзиши назариву амалии он мушаххас 
карда шудааст ва нуктаҳои ба ҳимоя пешниҳодшаванда асоснок гардидаанд.

Дар диссертатсия мақсаду вазифаҳои мушаххас пайгирӣ шуда, нуктаҳои 
асосие ба ҳимоя пешниҳод гардидаанд, ки воқеан, дар илми 
журналистикашиносии тоҷик ва дар самти шинохту таҳқиқи осори Баҳриддин 
Азизӣ аҳаммияти вижаи илмӣ доранд.

Сохтори диссертатсия низоми муайяни илмӣ дошта, тартиби таҳқиқи 
мавзуъ қадам ба қадам вазифаҳои ба миён гузошташударо ҳал мекунад ва барои 
ҳосил шудани тарҳи комили пажуҳиш мусоидат менамояд. Бобу фаслҳои 
диссертатсия ба ҳам алоқамандии мантиқӣ дошта, паҳлуҳои гуногуни мавзуъро 
фаро мегиранд.

Боби аввал «Рӯзгор ва мероси публитсистӣ ва адабии Баҳриддин Азизӣ» 
унвон дошта, дар он ҳаёт ва эҷодиёти Баҳриддин Азизӣ баррасӣ шудаааст. 
Сабабҳои маҳкум шуданаш ошкор ва омилҳои пайдоиши сиёсати сангини 
маҳкумкунӣ шарҳ дода мешавад. Ҳамчунин, дар ин фасл шумораи маҷмуаҳои 
нашршудаи Азизӣ бо методи омор ва муқоиса муайян ва мушаххас шудааст. 
Гуфтан ба маврид аст, ки дар ташаккули шахсияти Азизӣ муҳити сиёсӣ ва 
иҷтимоӣ таъсири амиқ расонидааст. Муаллиф кӯшиш намудааст, ки таъсири 
омилҳои сиёсӣ, идеологӣ ва иҷтимоии замони шӯроиро дар ташаккули 
шахсияти Баҳриддин Азизӣ нишон диҳад.

Диссертант ба сарчашмаҳои таърихӣ, адабиёти илмӣ ва осори дар 
матбуот нашргардидаи Баҳриддин Азизй такя намуда, фаъолияти эҷодии ӯро 
дар ҷанбаҳои рӯзноманигорй ва адабиёт баррасй намудааст ва афзалияти 
рӯзноманигориро дар эҷодиёти мавсуф мушаххас кардааст. Таъкид кардан ба 
маврид аст, ки Баҳриддин Азизӣ дар рӯзнома ва маҷаллаҳои «Овози тоҷик», 
«Роҳбари дониш», «Бигиз» ва ғайра чун мухбири худй ва мухбири беруна 
фаъолият намудааст. Фаъолияти рӯзноманигории Баҳриддин Азизӣ бо 
фаъолияти нависандагиаш сахт алоқаманд буда, дар матлабҳои ҳам журналистй 
ва ҳам адабӣ муҳимтарин масъалаҳои сиёсиву иҷтимоӣ, иқтисодиву фарҳангӣ 
инъикос ёфтаанд.

Дар боби мазкур фаъолияти публитсистӣ, бахусус фаъолияти 
ҳаҷвнигории Б. Азизӣ дар алоқамандӣ ба муҳити адабӣ, вижагии эҷоди он давр, 
муносибати эҷодкорон ба сиёсату равишҳои бунёдии фазои эҷодй таҳқиқу 
тахдил шудааст. Диссертант дар ин боб осори публитсистии Азизиро аз нуқтаи

назари мавзуъ тасниф карда, ба кадом мавзуъ таваҷҷуҳ кардани муаллиф ва 
сабаби ин таваҷҷуҳро муайян кардааст.

Дар боби дуюми диссертатсия вижагиҳои мундариҷавию жанри осори 
Баҳриддин Азизӣ мавриди таҳлил ва таҳқиқ қарор гирифтааст. Дар ин боб 
диссертант ба мавзуъ, мундариҷа ва вижагиҳои жанрии асарҳои публитсистӣ, 
адабӣ ва илмии Азизӣ таваҷҷуҳ намудааст. Дар ин боб осори Баҳриддин Азизӣ 
вобаста ба мавзуъ дар ҷадвал тасниф ва ҷудо карда шудаанд.

Таъкид карда мешавад, ки публитсистикаи Азизӣ ба масъалаҳои 
пантуркизм, тақсимоти милливу марзӣ, баҳсҳои адабиёт, забон, алифбо ва 
хатро фаро мегирад. Азизӣ дар заминаи сарчашмаҳои таърихӣ ва вазъи сиёсӣ 
масъалаҳои болозикрро ба риштаи таҳлил кашида, мавқеи худро равшан нишон 
додааст. Дар эҷодиёти Баҳриддин Азизй диди публитсистӣ афзалият дорад ва 
таҳлилҳои диссертант онро нишон медиҳад, ки ба ҳама масъала ва дар ҳама 
жанр муаллиф журналиствор муносибат кардааст.

Дар боби мазкур диссертант баҳсҳо перомуни пантуркизм ва иштироки 
Баҳриддин Азизӣ дар онҳоро баён намуда, мақолаҳои «Узбакии зӯракӣ» ва «Ба 
муносибати тақсимоти минтақагӣ»-ро батафсил таҳлил кардааст. Лозим ба 
таъкид, ки имрӯз ҳам мақолаи «Узбакии зӯракӣ» дар дарки вазъи сиёсӣ ва 
муҳити адабӣ, ташхиси сиёсати худхоҳона ва идроки ахдофи пантуркистон 
ҳамчун сарчашмаи муҳими таърихӣ метавонад хидмати барҷастаро анҷом 
диҳад. Дар боби мутазаккира ҳамчунин бобати баҳси Азизӣ бо Айнӣ дар 
заминаи эҷоди тақриз ба китоби «Намунаи адабиёти тоҷик» сухан рафтааст ва 
муаллифи рисола кӯшидааст, ки сабабҳои таърихии таълифи тақризро нишон 
диҳад ва вазифаҳои ин баҳсро равшан намояд.

Дар боби дуюм осори публитсистии Баҳриддин Азизӣ дар қолаби жанрӣ 
таҳқиқ шуда, таъкид мегардад, ки мавсуф матлабҳои хешро дар жанрҳои 
репортаж, мухбирнома, тақриз, лавҳа, очерк, фелетон эҷод кардааст. Ҳамчунин, 
шумораи осори публитсистии Азизй бо ҷадвал ва нишон додани афзалияти 
жанрй дарҷ гардидааст.

Дар фарҷоми ин боб муаллиф дуруст хулоса мекунад: «Баҳриддин Азизй 
дар замоне умр ба сар буда, эҷод кардааст, ки жанрҳои журналистй дар раванди 
шаклгирй қарор доштанд ва мавсуф бо эҷоди мунтазам барои шакл гирифтан ва 
ташаккул ёфтани жанрҳои журналистикаи миллй саҳм гузоштааст. Яке аз 
хусусияти эҷодиёти Баҳриддин Азизӣ ин дар қолаби ҳаҷв баррасй кардани 
масоили рӯз маҳсуб мешавад ва аксари матлабҳои навиштаи ӯ ба талаботи 
жанрй ҷавобгӯянд».

Диссертант боби сеюми рисоларо «Мавқеи ҳаҷв дар публитсистикаи 
Баҳриддин Азизй» номгузорӣ карда, ба ду фасл таҷзия намудааст: «Вижагиҳои

умумӣ ва хоссаи ҳаҷвиёти Б. Азизӣ» ва «Таносуби воқеият ва бадеият дар осори 
ҳаҷвии Б. Азизӣ».

Аз омӯзиши диссертант бармеояд, ки Баҳриддин Азизӣ бо танқиди 
ҳодисаҳои нави маишӣ ва бо сарзаниши хурофоту одатҳои қадима, тарзи 
зиндагонии нави советӣ, маданияти сотсиалистии зиндагиро бо ҷӯшу хурӯш 
тарғиб мекунад. Дар ин боб таъкид мегардад, ки матлабҳои «Бедонабозӣ», 
«Зани директор», «Як қубба кӯкнор», «Сартароши сергап», «Подшоҳ-подшоҳ», 
«Қурбонӣ» ва ғайра аз намунаҳои хуби ҳаҷви солҳои 20-30-и садаи XX маҳсуб 
мешаванд ва аз нигоҳи наздик будан ба воқеият, образҳои воқеӣ, фактҳои ҷолиб 
ва мушаххасият онҳоро ба гурӯҳи жанрҳои публитсистии бо оҳанги адабӣ 
эҷодшуда метавон шомил намуд. Диссертант кӯшидааст, ки намунаҳои ҳаҷви 
публитсистӣ ва адабиии журналистро бо нишон додани ҳунари нигорандагй 
таҳлил кунад.

Ҳамчунин, дар ин боб гуфта мешавад, ки публитсистикаи ҳаҷвии 
Баҳриддин Азизӣ оҳанги баланди интиқодӣ дошта, дар он ҳаҷв як василаи 
танқид ва хандидан ба амалу рафтори номатлуби амалдорону роҳбарон, 
шахсони масъул мебошад.

Дар боби мазкур шеърҳои бо талаботи жанрҳои журналистии фелетон ва 
гузориш таълифшуда мавриди таҳлил ва таҳқиқ қарор мегиранд. Гуфта 
мешавад, ки шеърҳои «Аз нафақа ман безор», «Мубориза бо чиркинй», «Раби 
ман», «Таронаи рамазон», «Таронаи рондашуда», «Хушомадчӣ», «Ҷалил 
қиморбоз чӣ мегӯяд» ва ғайра аз намунаи ҳамин қабил шеърҳоянд, ки ҳаҷвиянд 
ва оҳанги иҷтимоӣ доранд. Дар боби мазкур диссертант исбот менамояд, ки 
Баҳриддин Азизй бо ҳаҷв мақсади хандонданро надорад, балки ин усули эҷод 
тамасхур ва танқиди объекти таҳлили журналист ба ҳисоб меравад.

Дар ин боб хусусиятҳои воқеӣ дар осори адабии публитсист ва дараҷаи 
корбурди санъатҳои бадеӣ, зарбулмасалу мақолҳо дар осори публитсистии 
Баҳриддин Азизӣ мавриди таҳлил ва таҳқиқ қарор гирифтааст.

Дар боби мазкур ҳикояҳои «Қуръачӣ», «Мазор», «Қурбонй», «Бори 
зарурӣ»-и публитсист таҳлил мегардад ва гуфта мешавад, ки ҳикояҳои 
Баҳриддин Азизӣ асосан, дар омехтагии жанрҳои публитсистикаи ҳаҷвӣ - 
фелетон ва памфлет эҷод гардидаанд ва аксаран масоили иҷтимоиро фаро 
мегиранд. Диссертант қаҳрамонҳои фелетон ва ҳикояҳои Азизиро бо амалҳои 
худ муаммо ва мушкилии ҷомеаро фошкунанда ном мебарад ва характери 
онҳоро муайяну мушаххас менамояд.

Дар ин боб ҳунари истифодаи санъатҳои бадеӣ, эҷоди номҳои худсохт ва 
истифодаи он дар фелетону ҳикояҳо, истифодаи таъбирҳои фразеологй, 
корбурди зарбулмасал ва мақолҳо таъкид гардида, маҳорати журналистӣ ва 
нависандагии Азизй баён мегардад. Дар хулосаи ин боби диссертатсия гуфта

мешавад, ки ӯ аносири воқей ва ҳунариро ба ҳам пайванд дода, бадеиятро ба 
мақсади нишон додани воқеият истифода кардааст.

Ҳамин тавр, масъалаҳои бамиёнгузоштаи унвонҷӯ ва мавзуи таҳқиқ то 
дараҷае мантиқӣ буда, мақсад ва вазифаҳои пажуҳиш ба таври мушаххас ба 
шакл дароварда шудааст.

Дар таҳқиқоти унвонҷӯ низоми муайяни илмӣ ва мантиқӣ риоя мешавад 
ва раванди ташаккули шахсияти эҷодии Баҳриддин Азизӣ бо назардошти 
таъсири омилҳои сиёсй, иҷтимой, фарҳангӣ, қобилияту маҳорат ва вижагиҳои 
мавзуиву жанрии осори публитсистиву бадеӣ, таносуби воқеият ва бадеият 
муайян кардааст.

Дар такя ба мазмуни диссертатсия ва таълифи рисола метавон гуфт, ки 
муаллифи он кори илмии нисбатан пурраро ба анҷом расонидааст. Нуқтаҳои ба 
ҳимоя пешниҳодшуда хусусияти навгонӣ дошта, бо матни диссертатсия 
асоснок карда шудаанд.

Хулосаи диссертатсияи Носиров Осимбой Орифович фарогири 
асоситарин ва муҳимтарин бардоштҳои илмии муаллиф буда, дар 16 банд 
фароҳам омадаанд ва истиноди зарурӣ дар охири ҳар банд ба мақола ва 
таълифоти довталаби дараҷаи илмӣ оварда шудааст.

Бо вуҷуди ин, дар диссертатсия чунин камбудиҳо ба назар мерасад, ки 
ислоҳи онҳо дараҷаи илмии рисоларо афзун менамояд:

1. Рисола агар дар чор боб таҳия мешуд, осори Баҳриддин Азизӣ ба таври 
комил омӯхта мешуд. Дар рисола бештар вижагиҳои публитсистӣ ва хунари 
рӯзноманигории муаллиф баён гардида, ҷанбаъҳои илмӣ ва сиёсии осори 
рӯзноманигори мавриди назар аз таҳқиқ дур мондааст.

2. Дар фаслҳои ҷудогона баъзан як фелетон ва ё мақола мавриди омӯзиш 
қарор мегирад. Барои мисол, як фелетон ҳам аз нигоҳи жанрӣ ва ҳам аз нигоҳи 
мавзӯй таҳқиқ шудааст. Агар дар ҳар фасл фелетон ва мақолаҳои гуногун 
таҳлил мегардид, арзиши амалии рисола афзун мешуд.

3. Агар диссертант ҳуҷҷати маҳкумкунй, хати вафот ва санади сафед 
шудани Баҳриддин Азизиро пайдо карда, онҳоро дар рисола истифода мебурд, 
дараҷаи илмии рисола боло мерафт.

4. Дар фасли дуюми боби сеюм муаллифи рисола кӯшидааст, ки таносуби 
воқеият ва бадеияти осори адабии Азизиро таҳлил карда, афзалияти воқеъгароӣ 
ва наздик будан ба матлаби рӯзноманигориро нишон диҳад, аммо на ҳама 
мисолҳои таҳлилкардаи ӯ бо воқеаҳои реалии рухдодаи замони журналист 
муқоиса карда шудаанд.

Албатта, ин норасоиҳо арзиши илмии диссертатсияро кам намекунанд ва 
ҳангоми таҳия ва нашри монография ба назар гирифтани онҳо ба арзиш ва

аҳаммияти илмию амалии кори таҳқиқии Носиров Осимбой Орифович ҳусни аз 
ин ҳам бештар зам менамоянд.

Автореферат ва мақолаҳое, ки довталаби дараҷаи илмӣ оид ба мавзуи 
таҳқиқшаванда нашр намудааст, муҳтавои асосии диссертатсияро фаро 
гирифтаанд. Мавзуи интихобнамудаи ӯ ба доираи мавзуъ ва масъалаҳои 
таҳқиқии шиносномаи ихтисоси илмии 10.01.10 - Рӯзноманигорӣ комилан 
мувофиқат менамояд.

Коркарди амалии натиҷаҳои таҳқиқ ва нашри таълифоти илмӣ дар мавзуи 
диссертатсия ба меъёр ва талаботи Комиссияи олии аттестатсионии назди 
Президенти Ҷумҳурии Тоҷикистон ҷавобгӯ мебошанд.

Хулоса, диссертатсияи номзадии Носиров Осимбой Орифович дар мавзуи 
«Вижагиҳои мавзуӣ ва жанрии публитсистикаи Баҳриддин Азизӣ» ба талаботи 
бандҳои 31, 33, 34, 35-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти № 267 тасдиқ 
шудааст, ҷавобгӯ буда, муаллифи он ба дарёфти дараҷаи илмии номзади илми 
филология аз рӯйи ихтисоси 10.01.10 - Рӯзноманигорӣ сазовор мебошад.

Муқарризи расмӣ:
номзади илмҳои филология,
сармуҳаррири рӯзномаи
вилоятии «Хатлон» Маъмурзо да Н.М.
«9 » феврали соли 2024 "

Суроға: 735140, Ҷумҳурии Тоҷикистон,
шаҳри Бохтар, кӯчаи А. Юсуфӣ, х. 12.
Тел.: (+992) 918-69-64-66
Е-гпай: по8щоп@та11.ги ___

Имзои Маъмурзода
Маъмурро тасдиқ ц
нозири кадрҳои рӯзном11^^^^^^^2>
вилоятии “Хатлон” ҳҳЧ*^*й Худойдодзода 3.

Л л-а

Суроға: 735140, Ҷумҳурии Тоҷикистон, 
шаҳри Бохтар, кӯчаи Логинов, 12.
Тел.: (+992 83222) 2-88-17.
Е-таП: кйаОопЛ @таП.ги
« 3 » феврали соли 2024

7


